
Efni: Umsögn um tillögu til þingsályktunar um áætlun um vernd og orkunýtingu landsvæða, þingskjal 
291-207. mál

Óskað hefur verið eftir umsögn Landgræðslu ríkisins um tillögu til þingsályktunar um áætlun um vernd 
og orkunýtingu landsvæða, þingskjal 291-207. mál. Skv. tillögunni ályktar Alþingi að fela ríkisstjórninni að 
vinna að framkvæmd áætlunar um vernd og orkunýtingu landssvæða. Samkvæmt áætluninni skal tryggt 
að nýting svæða þar sem er að finna virkjunarkosti byggist á langtímasjónarmiðum og taki mið af 
verndargildi náttúru, menningarminja, arðsemi og annarra atriða sem varða þjóðarhag.

Landgræðsla ríkisins gerir ekki athugasemdir við flokkun einstakra virkjunarkosta. Þess ber hins vegar að 
geta að margir af þeim virkjunarkostum sem flokkaðir eru í nýtingar og biðflokk fela í sér gerð 
miðlunarlóna sem alla jafna fylgir jarðvegs- og gróðureyðing. Um getur verið að ræða gróið land sem er 
innan áætlaðs lónstæðis, sem tapast með tilkomu lóns, sem og þau áhrif sem lónið og eftir atvikum 
breytilegt vatnsyfirborð hefur á nærliggjandi gróðurlendi, t.d. með öldurofi og mögulegu áfoki. Sem 
dæmi um virkjanir í nýtingarflokki sem hafa í för með sér jarðvegs- og gróðureyðingu má nefna 
Holtavirkjun, Urriðafossvirkjun og Hvammsvirkjun. í biðflokki má nefna sem dæmi áhrif Hólmsárvirkjunar 
við Atley á birkiskóg í Hrífunesi og veruleg áhrif virkjunar í Stóru-Laxá gróður og jarðveg.

Hafi virkjun í för með sér jarðvegs- og gróðureyðingu er brýnt að bæta slíkt tap eins og kostur er með 
mótvægisaðgerðum á kostnað framkvæmdaraðila. í Ijósi þess að langan tíma tekur að endurheimta fulla 
virkni vistkerfa telur Landgræðsla ríkisins að horfa þurfi til þess að bæta töpuð gróðurlendi á hlutfallslega 
stærra svæði en sem nemur stærð þeirra gróðurlenda sem tapast, sem og að taka tillit til 
jarðvegseyðingar.

Að öðru leyti gerir Landgræðslan ekki athugasemdir við þá tillögu sem hér um ræðir en mun koma að 
umfjöllun og frekara starfi varðandi einstaka virkjunarkosti komi þeir til framkvæmda.

